
Parlamentu hasa’e osan kombustivel ba deputadu sira husi $40 ba 

$60 ba kada semana 

Parlamentu Nasionál iha 21 Novembru 2012 aprova Proposta Númeru 13 ne’ebé 
hasa’e osan kombustivel husi $40 ba $60 ba kada semana ba membru deputadu ida. 
Proposta ne’e hato’o husi deputadu Arão Noe husi bankada CNRT no hetan 
aprovasaun maioria husi membru daputadu sira ho votu afavór 44, kontra 1 no 
absteinsaun 0. 

Prezidente Parlamentu Nasionál Vicente Guterres dehan katak deputadu sira sei uza 
osan ne’e atu halo movimentu iha kapitál Dili nomós bele hasoru eleitór sira iha 
distritu kuandu urjenti. Folin totál ba proposta ne’e maka $202,800 iha tinan ida . 

“Proposta alokasaun orsamentu ne’e la iha balansu tanba hasa’e benefísiu ne’e too 
kedas  50% (persentajen lima-nolu) mesmu folin kombustivel la iha mudansa,  no 
proposta ne’e ignora realidade povu nian,  ne’ebé oras ne’e hasoru problema boot 
konaba folin kombustivel,” dehan Luis de Oliveira Sampaio, Diretór Ezekutivu JSMP. 

JSMP observa katak, membru deputadu sira mós sei hetan tán direitu ba kombustivel 
ba kada semana $80 ba programa fiskalizasaun iha distritu nomós osan adisionál $50 
ba kadak loron bainhira sira ba distritu (akomodasaun no hahán). 

JSMP rekomenda ba Parlamentu Nasional atu uza osan estadu ne’ebé limitadu atu 
investe ba kapasitasaun ema nian, instituisaun no dezenvolvimentu nasionál hodi 
hasai povu husi mukit no ki’ak. 

